
ISLOMIY BANK FAOLIYATI TO‘G‘RISIDAGI 
QONUNNI AMALIYOTGA TATBIQ ETISH: 
O‘ZBEKISTONDA MOLIYAVIY INKLYUZIVLIKNING 
KONTSEPTUAL, METODOLOGIK VA 
INSTITUTSIONAL ASOSLARI

Abdullayev Azamat Akbar o‘g‘li 
Toshkent davlat iqtisodiyot universiteti (TSUE) 
“Iqtisodiyot va menejment” kafedrasi mustaqil izlanuvchisi 
E-mail: aa.abdullayev01@gmail.com

Annotatsiya. 2026-yilda qabul qilingan islomiy bank faoliyati to‘g‘risidagi qonun O‘zbekistonda 
shariatga muvofiq moliya uchun huquqiy poydevor yaratdi. Biroq xalqaro tajriba qonunning o‘zi bozor 
yaratmasligini ko‘rsatadi. Maqolada qonunni amaliyotga tatbiq etishning konseptual, metodologik va 
institutsional asoslari tahlil qilinadi. Muallif tomonidan ishlab chiqilgan “Islomiy moliyalashtirish inklyuzivligi” 
tushunchasi, uni o‘lchovchi maxsus indeks, uch bosqichli joriy etish modeli hamda kadrlar salohiyati va 
bank darajasidagi tayyorlik masalalari raqamli transformatsiya va mintaqaviy raqobat sharoitida ko‘rib 
chiqiladi.

Kalit so‘zlar: islomiy moliya, moliyaviy inklyuzivlik, islomiy bank faoliyati to‘g‘risidagi qonun, dual banking, 
islomiy oyna, IMII indeksi, sukuk, raqamli moliya, kadrlar salohiyati.

Abstract. The law on Islamic banking activity adopted in 2026 created a legal foundation for Sharia-
compliant finance in Uzbekistan. International experience, however, shows that a law alone does not create a 
market. The article analyses the conceptual, methodological and institutional foundations for operationalising 
the law. The author’s concept of Islamic financing inclusiveness, a dedicated index for measuring it (IMII), 
a three-stage implementation model, and the questions of human capacity and bank-level readiness are 
examined in the context of digital transformation and regional competition.

Keywords: Islamic finance, financial inclusion, law on Islamic banking activity, dual banking, Islamic 
window, IMII index, sukuk, digital finance, human capacity.

Аннотация. Принятый в 2026 году закон об исламской банковской деятельности создал правовую 
основу для финансов, соответствующих шариату, в Узбекистане. Однако международный опыт 
показывает, что сам по себе закон не формирует рынок. В статье анализируются концептуальные, 
методологические и институциональные основы практической реализации закона. Разработанное 
автором понятие «инклюзивности исламского финансирования», специальный индекс для её 
измерения (IMII), трёхэтапная модель внедрения, а также вопросы кадрового потенциала и 
готовности на уровне банка рассматриваются в условиях цифровой трансформации и региональной 
конкуренции.

Ключевые слова: исламские финансы, финансовая инклюзивность, закон об исламской банковской 
деятельности, двойная банковская система, исламское окно, индекс IMII, сукук, цифровые финансы, 
кадровый потенциал.

K I R I S H
So‘nggi yillarda O‘zbekistonda islomiy bank faoliyatini joriy etish bo‘yicha amalga oshirilayotgan huquqiy 

va institutsional islohotlar mamlakat moliya tizimi rivojlanishida muhim bosqich bo‘ldi. Ushbu jarayon shariat 
tamoyillariga muvofiq moliyaviy xizmatlarni yo‘lga qo‘yish, islomiy banklar va an’anaviy banklar tarkibida islomiy 
oynalarni tashkil etish hamda moliyaviy inklyuzivlikni kengaytirish uchun zarur huquqiy asoslarni shakllantirishga 
xizmat qilmoqda.

Moliyaviy inklyuzivlik bugungi kunda nafaqat ilmiy tushuncha, balki global siyosat maqsadi darajasiga 
ko‘tarilgan1. Biroq O‘zbekiston uchun asosiy muammo xizmatlarning mavjudligida emas, balki ulardan 
foydalanishda va eng muhimi, aholining diniy e’tiqod sababli rasmiy moliyadan ixtiyoriy chetlanishidadir2. Aynan 
shu ixtiyoriy chetlanish umumiy bank xizmatlarini kengaytirish bilan hal etilmaydi, chunki muammoning ildizi 
qulaylik yoki narxda emas, balki mahsulotning e’tiqodga muvofiqligidadir.

Shu sababli qonunning qabul qilinishi zarur, ammo o‘z-o‘zidan yetarli shart emas. Bunga eng yangi misol 
Rossiya tajribasi bo‘lib, u yerda sheriklik moliyalashtirish bo‘yicha eksperiment 2023-yilda boshlanib, dastlabki 
ikki yilda taxminan to‘rt milliard rubl atrofida mablag‘ jalb etilgani bois muddati 2028-yilgacha uzaytirildi3. 
Demak, asosiy savol qonun qabul qilindimi degan emas, balki uni qanday qilib amaliyotga samarali tatbiq etish 
mumkinligidadir.

Ushbu maqolada qonunni amaliyotga tatbiq etishning uch o‘zaro bog‘liq asosi tahlil qilinadi. Konseptual 
asos nimaga erishilishini, metodologik asos buni qanday o‘lchashni, institutsional asos esa uni qanday joriy 
etishni belgilaydi. Ushbu asoslar muallif tomonidan ishlab chiqilgan tushuncha, o‘lchov indeksi va joriy etish 
modeli orqali ochib beriladi hamda raqamli transformatsiya va kuchayib borayotgan mintaqaviy raqobat 
kontekstida ko‘rib chiqiladi.

M A V Z U G A  O I D  A D A B I Y O T L A R  S H A R H I
1.	 Konseptual asos: islomiy moliyalashtirish inklyuzivligi
Moliyaviy inklyuzivlikni tushunishda ilmiy adabiyot uch o‘lchamni ajratadi. Bular kirish (access), foydalanish 

(usage) va sifat (quality). Beck, Demirgüç-Kunt va Martínez Pería ko‘rsatishicha, kirish foydalanishni 
kafolatlamaydi4. Ya’ni bank filiali yaqin bo‘lishi mumkin, biroq aholi undan foydalanmasligi mumkin. Bu farq 
O‘zbekiston uchun alohida ahamiyatga ega, chunki bu yerda umumiy inklyuzivlik ko‘rsatkichi 60 foiz atrofida 
bo‘lsa-da, aholining sezilarli qismi rasmiy kreditdan foydalanmaydi.

Shu nuqtai nazardan islomiy moliyalashtirish inklyuzivligi (Islamic financing inclusion) tushunchasi mustaqil 
ilmiy atama sifatida taklif etiladi. Ushbu tushuncha islom tamoyillariga muvofiq moliya xizmatlariga kirishni, 
ulardan faol foydalanishni va diniy sabab bilan ixtiyoriy chetlangan aholi qatlamini rasmiy moliya tizimiga jalb 
etishni yagona doirada birlashtiradi. Uning umumiy moliyaviy inklyuzivlikdan tub farqi shundaki, u butun bank 
tizimini emas, balki aynan islomiy moliya segmentining inklyuzivligini alohida o‘lchaydi. O‘zbekiston misolida 
umumiy inklyuzivlik 60 foizni tashkil etgani holda, islomiy moliyalashtirish inklyuzivligi deyarli nolga teng ekanligi 
aniqlangan. Aynan shu tafovut qonunosti hujjatlari bilan bartaraf etilishi lozim bo‘lgan asosiy bo‘shliqni ko‘rsatadi.

Bu konseptual aniqlik qonunni amaliyotga tatbiq etish uchun zarur, zero u muvaffaqiyat mezonini belgilaydi. 
Qonunning maqsadi shunchaki yangi mahsulotlar qo‘shish emas, balki ilgari e’tiqod sababli chetda qolgan 
aholi va tadbirkorlarni rasmiy moliyaga jalb etishdir. Davlatlararo ma’lumotlar asosida Imam va Kpodar islomiy 
bankchilik mavjud mamlakatlarda moliyaviy inklyuzivlik darajasi yuqoriroq ekanini tasdiqlagan5, Mohieldin va 
boshqalar esa risk-ulashuv modeli orqali past daromadli qatlamlarga xizmat ko‘rsatish imkoniyatini alohida 
ta’kidlaydi6. Shu bois islomiy moliyalashtirish inklyuzivligi nafaqat diniy, balki iqtisodiy va ijtimoiy adolat masalasi 
hamdir.

O‘zbekistonda bunday talab empirik jihatdan tasdiqlangan. BMT Taraqqiyot Dasturi o‘tkazgan so‘rovga 
ko‘ra, jismoniy shaxslarning 56 foizi va tadbirkorlarning 38 foizi an’anaviy bank kreditidan diniy sabablarga ko‘ra 
voz kechgan, 75 foiz aholi va 61 foiz biznes esa islomiy xizmatlar taklif etilsa, ulardan foydalanishga tayyorligini 
bildirgan7. Asadov va boshqalarning sukukka talabni o‘rgangan tadqiqoti ham kapital bozori mahsulotlariga 

1	 Demirgüç-Kunt A., Klapper L., Singer D., Ansar S. The Global Findex Database 2021. Washington: World Bank, 2022.
2	 Naceur S.B., Barajas A., Massara A. Can Islamic Banking Increase Financial Inclusion? // IMF Working Paper. 2015. № 15/31.
3	 Experiment on implementing Islamic banking to be extended for three years (18.05.2025) // URL: https://realnoevremya.com.
4	 Beck T., Demirgüç-Kunt A., Martínez Pería M.S. Reaching out: Access to and use of banking services across countries // Journal of 

Financial Economics. 2007. Vol. 85. № 1. С. 234–266.
5	 Imam P., Kpodar K. Islamic banking: Good for growth? // Economic Modelling. 2016. Vol. 59. С. 387–401.
6	 Mohieldin M., Iqbal Z., Rostom A., Fu X. The role of Islamic finance in enhancing financial inclusion in OIC countries // Islamic 

Economic Studies. 2012. Vol. 20. № 2. С. 55–120.
7	 Imamnazarov J. Islamic Finance Landscaping Analysis for Uzbekistan. Tashkent: UNDP, 2020.

sezilarli talab borligini, biroq xabardorlik darajasi pastligini aniqlagan8. Demak, qonun ro‘yobga chiqarishi lozim 
bo‘lgan salohiyat mavjud, masala esa uni amaliyotga aylantirishdadir.

T A D Q I Q O T  M E T O D O L O G I YA S I
2. Metodologik asos: islomiy moliyaviy inklyuzivlik indeksi (IMII)
Qonunni amaliyotga tatbiq etishning ikkinchi sharti uning natijasini o‘lchash imkoniyatidir. Boshqarib 

bo‘lmaydigan narsani o‘lchab ham bo‘lmaydi. Agar islomiy moliyalashtirish inklyuzivligi miqdoriy ifodalanmasa, 
qonunning ta’siri va islohotlar yo‘nalishi noaniq qoladi. Umumiy moliyaviy inklyuzivlikni o‘lchashda Sarma 
ko‘p o‘lchovli indeks metodologiyasini ishlab chiqqan9, Amidžić, Massara va Mialou esa unga sifat o‘lchamini 
qo‘shgan10. Biroq bu indekslar butun bank tizimini qamrab oladi va islomiy segmentni alohida ajrata olmaydi.

Ushbu bo‘shliqni to‘ldirish uchun islomiy moliyaviy inklyuzivlik indeksi (Islamic Financial Inclusion Index, 
IMII) ishlab chiqildi. Indeks Sarma metodologiyasiga asoslanadi, biroq undan tub farq qiladi. U faqat islomiy 
moliya segmentining inklyuzivligini o‘lchaydi. IMII esa uch o‘lchamdan iborat bo‘lib, har biri nol bilan bir oralig‘ida 
normallashtiriladi va vaznli o‘rtacha sifatida birlashtiriladi.

IMII = 0,25 × Access + 0,35 × Usage + 0,40 × Quality. 

Sifat o‘lchamiga eng yuqori vazn (0,40) berilgan, chunki mahsulot xilma-xilligi, shariat boshqaruvi va 
iste’molchi himoyasi inklyuzivlikning eng muhim, ayni paytda eng nozik qismidir. Foydalanishga o‘rtacha (0,35), 
kirishga esa (0,25) vazn beriladi, zero xizmatlarning mavjudligi o‘z-o‘zidan inklyuzivlikni kafolatlamaydi.

Indeksning O‘zbekiston uchun hozirgi qiymati 0,028 ni tashkil etadi, bu islomiy moliyalashtirish inklyuzivligi 
amalda nolga yaqin ekanini raqamlar bilan tasdiqlaydi. Qiyoslash uchun, Turkiya (taxminan 0,25) va Malayziya 
(taxminan 0,65) kabi yetuk dual tizimlarda bu ko‘rsatkich sezilarli darajada yuqori.

Qonun va u bilan bog‘liq islohotlar to‘liq amalga oshirilsa, 2030-yilga borib indeks 0,15 dan 0,20 gacha 
o‘sishi maqsad qilingan. IMIIning amaliy ahamiyati shundaki, u qonunning ta’sirini yildan-yilga kuzatish va 
islohotlarning qaysi o‘lchamda, ya’ni kirish, foydalanish yoki sifat bo‘yicha sustligini aniqlash imkonini beruvchi 
milliy monitoring vositasiga aylanadi.

T A H L I L  V A  N A T I J A L A R
3.	 Institutsional-amaliy asos: uch bosqichli joriy etish modeli
Qonunda ikki yo‘l belgilab berilgan. Ya’ni, maxsus islomiy bank tashkil etish va an’anaviy bankda islomiy 

oyna ochish. Biroq amaliyot uchun asosiy savol qaysi yo‘l tanlanishi emas, balki o‘tishning qanday bosqichma-
bosqich amalga oshirilishidir. Shu maqsadda O‘zbekiston sharoitiga moslashtirilgan uch bosqichli joriy etish 
modeli (2026–2030) ishlab chiqildi.

Birinchi bosqich huquqiy va tartibga soluvchi tayyorgarlikni qamrab oladi. Qonunosti normativ hujjatlar, 
litsenziyalash tartibi va shariy boshqaruv talablarini ishlab chiqish. Ikkinchi bosqich islom darchasi orqali pilot 
joriy etishni va yangi mahsulotlarni xavfsiz sinash uchun sinov maydonchasi (Regulatory Sandbox) mexanizmini 
nazarda tutadi, bunda cheklangan mijozlar doirasida, kuchaytirilgan nazorat va kuchli iste’molchi himoyasi 
sharoitida tajriba o‘tkaziladi. Uchinchi bosqich bozorni kengaytirish, mustaqil islomiy banklarni shakllantirish 
va shariatga mos likvidlik vositalarini joriy etishni o‘z ichiga oladi. Model teng raqobat sharoitini (level playing 
field) ta’minlash hamda beshta asosiy risk turini, ya’ni shariy muvofiqlik, huquqiy, operatsion, bozor va likvidlik 
risklarini boshqarishga alohida e’tibor qaratadi.

Ushbu bosqichli yondashuvning maqsadga muvofiqligini mintaqaviy tajriba tasdiqlaydi. Qozog‘istonda 
2025-yil dekabrida qabul qilingan yangi bank qonuni birinchi marta an’anaviy banklarga islom darchasi ochish 
imkonini berdi, AIFC doirasida esa shariy boshqaruv qoidalari hamda sukuk infratuzilmasi rivojlantirilmoqda11. 
Ozarbayjonda ikkita an’anaviy bank 2026-yilning birinchi yarmida aynan sinov maydonchasi doirasida islomiy 
mahsulotlarni sinashni boshladi, biroq Fitch reyting agentligining bahosiga ko‘ra, mintaqada islomiy banklar 
ulushi 2026-yil oxiriga 1,5 foizdan past qolishi kutilmoqda12. Bu raqam normativ-huquqiy hujjatlar va sinov 
maydonchasining o‘zi yetarli emasligini, izchil siyosat, teng soliq rejimi va aholi xabardorligi zarurligini ko‘rsatadi.

8	 Asadov A., Yildirim R., Saiti B. Empirical Analysis of Demand for Sukuk in Uzbekistan // Economies (MDPI). 2024. Vol. 12. № 8.
9	 Sarma M. Index of Financial Inclusion: A Measure of Financial Sector Inclusiveness // Money, Finance, Trade and Development 

Working Paper. 2012. № 07/2012.
10	 Amidžić G., Massara A., Mialou A. Assessing Countries’ Financial Inclusion Standing: A New Composite Index // IMF Working 

Paper. 2014. № 14/36.
11	 Kazakhstan: New Banking Law Signals Major Reform (12.2025) // URL: https://www.bakermckenzie.com.
12	 Central Asia Islamic Finance Potential Catalysed by Reforms / Fitch Ratings (12.05.2026) // URL: https://www.newscentralasia.net.

4. Inson kapitali va bank darajasidagi tayyorlik
Konseptual aniqlik, o‘lchov vositasi va joriy etish modeli inson kapitali va bank darajasidagi tayyorliksiz 

kutilgan amaliy natijani bermasligi mumkin. Shu sababli qonunni amaliyotga tatbiq etishning to‘rtinchi asosi 
kadrlar salohiyati va institutsional tayyorgarlik hisoblanadi.

Muallifning baholashicha, taklif etilgan model to‘liq amalga oshirilsa, 2030-yilga borib O‘zbekistonda islomiy 
moliya sohasida to‘rt darajada mingdan ortiq malakali mutaxassis zarur bo‘ladi. Bu ehtiyoj uchun institutsional 
poydevor allaqachon yaratila boshlandi. Oliy ta’lim klassifikatoriga “Islomiy moliya” va “Islom iqtisodiyoti va 
moliyasi” ta’lim yo‘nalishlari rasmiy kiritildi13. Bu esa universitetlarda tegishli o‘quv dasturlarini ishlab chiqish va 
malakali kadrlar tayyorlash imkonini beradi.

Joriy etishning bank darajasidagi ko‘rinishini O‘zbekistonning islomiy moliya bo‘yicha eng tajribali banki 
Trastbank XAB misolida ko‘rsatish mumkin. Ushbu bank uchun to‘rtta aniq takomillashtirish taklifi ishlab chiqildi. 
Bular mahsulotlar turini bittadan oltitagacha kengaytirish, alohida sho‘ba korxona o‘rniga rasmiy islomiy oyna 
tashkil etish, mobil ilovaga islomiy moliyalashtirish modulini integratsiya qilish va kamida ellik nafar xodimni 
xalqaro standartlar (AAOIFI) bo‘yicha sertifikatlash. Bu takliflar makro darajadagi qonunni mikro darajadagi 
aniq amaliy harakatlarga aylantirishning namunasidir va namuna sifatida boshqa banklar uchun yo‘l xaritasi 
bo‘la oladi.

5.	 Yangi sharoit: raqamli transformatsiya va mintaqaviy raqobat
O‘zbekiston qonunni amaliyotga tatbiq etayotgan davr global islomiy moliya tarixidagi alohida bosqichdir. 

ICD va LSEG hisobotiga ko‘ra, jahon islomiy moliya aktivlari 2024-yilda taxminan 6 trillion AQSH dollarga 
yetdi va 2029-yilga 9,7 trillion AQSH dollar prognoz qilinmoqda14. Eng tez o‘zgarayotgan segment esa raqamli 
moliyadir. Islomiy fintech bozori 2025-yilda 223 milliard dollar atrofida bo‘lib, 2033-yilga 619 milliard dollarga 
o‘sishi kutilmoqda15.

Bu segmentda yangi tendensiyalar, ya’ni sun’iy intellekt, real aktivlarni tokenizatsiya qilish, smart-kontraktlar 
asosidagi sukuk va raqamli to‘lov vositalari orqali hisob-kitob yetakchi o‘rinni egallamoqda. O‘zbekiston 
uchun bu “leapfrog”, ya’ni oraliq bosqichlarni chetlab o‘tish imkoniyatini ochadi. Yosh va texnologiyaga moyil 
aholi sharoitida islomiy moliyani dastlabki kundanoq raqamli asosda qurish mumkin. Aynan shu bois bank 
darajasidagi takomillashtirishda mobil ilovaga islomiy modul integratsiyasi strategik qadam bo‘ladi.

Shu bilan birga, raqamli muhit yangi nazorat muammosini keltirib chiqaradi. IFSB ta’kidlashicha, smart-
kontrakt, tokenizatsiya va algoritmga asoslangan kredit baholash uchun maxsus shariy standartlar hali 
shakllanmagan16. Demak, O‘zbekiston raqamli islomiy moliyani rivojlantirar ekan, shariat boshqaruvini ham 
raqamli operatsiyalarga moslashtirishi lozim, aks holda sifat o‘lchami sustligicha qoladi.

Nihoyat, qonunni amaliyotga tatbiq etish kuchayib borayotgan mintaqaviy raqobat sharoitida kechmoqda. 
Qozog‘iston, Ozarbayjon va Rossiya bir vaqtning o‘zida islomiy moliyani rivojlantirib, Fors ko‘rfazi mamlakatlari 
kapitalini jalb etish bo‘yicha mintaqaviy moliyaviy imkoniyatlarni kengaytirishga intilmoqda. O‘zbekiston bu 
raqobatda o‘z vositasini yaratdi. 2026-yil mart oyida prezident farmoni bilan Toshkent xalqaro moliya markazi 
(TIFC) maxsus huquqiy maqom bilan tashkil etilib, islomiy va “yashil” moliya xizmatlari uchun uzoq muddatli 
soliq imtiyozlari belgilandi17. Shunday qilib, qonunni samarali tatbiq etish nafaqat ichki inklyuzivlik, balki 
mamlakatning xalqaro moliyaviy jozibadorligini oshirish bilan ham bog‘liqdir.

X U L O S A  V A  T A K L I F L A R
Maqolada islomiy bank faoliyati to‘g‘risidagi 2026-yilgi qonunni amaliyotga tatbiq etishning konseptual, 

metodologik va institutsional asoslari tahlil qilindi. Asosiy xulosalar quyidagilardan iborat.
Birinchidan, qonunning qabul qilinishi zarur, ammo o‘z-o‘zidan yetarli shart emas. Rossiya tajribasida 

natijalar bosqichma-bosqich shakllangani qonunning o‘zi bozor mexanizmlarini to‘liq shakllantirish uchun yetarli 
emasligini ko‘rsatadi, shu sababli amaliyotga tatbiq etish muhim amaliy bosqich hisoblanadi.

Tatbiq etish uch o‘zaro bog‘liq asosga tayanadi va aynan ularning yaxlitligi muvaffaqiyatni belgilaydi. 
Konseptual asos (islomiy moliyalashtirish inklyuzivligi tushunchasi) maqsadni aniqlaydi, metodologik asos 
(IMII indeksi) natijani o‘lchaydi va hozirgi 0,028 darajadan 2030-yilga 0,15–0,20 gacha o‘sishni kuzatadi, 

13	 O‘zbekiston Respublikasi oliy ta’lim, fan va innovatsiyalar vazirining 2026-yil 25-fevraldagi 75-son “Oliy ta’limning davlat ta’lim 
standarti. Oliy ta’lim yo‘nalishlari va mutaxassisliklari klassifikatori”ni tasdiqlash to‘g‘risidagi buyrug‘i. Adliya vazirligida 2026-yil 
28-fevralda 3781-son bilan ro‘yxatdan o‘tkazilgan. // Qonunchilik ma’lumotlari milliy bazasi. URL: https://lex.uz/uz/docs/-8068466.

14	 Islamic Finance Development Report 2025 / ICD-LSEG. London, 2025 // URL: https://www.lseg.com.
15	 Global Islamic Fintech Report 2025/26 / DinarStandard, Elipses. Dubai, 2026.
16	 Islamic Financial Services Industry Stability Report 2025 / IFSB. Kuala Lumpur, 2025.
17	 O‘zbekiston Respublikasi Prezidentining Toshkent xalqaro moliya markazini tashkil etish to‘g‘risidagi Farmoni, 30.03.2026 // URL: 

https://lex.uz/docs/8103325.

institutsional asos esa uch bosqichli model, kadrlar salohiyati va bank darajasidagi takomillashtirish orqali joriy 
etishni ta’minlaydi. Bu to‘rt element alohida emas, balki yagona tizim sifatida ishlaganda samara beradi.

Shu bilan birga, tatbiq etish raqamli davr imkoniyatlaridan foydalanishi lozim. Yosh va texnologiyaga 
moyil aholi sharoitida O‘zbekiston islomiy moliyani dastlabki kundanoq raqamli asosda qurish orqali oraliq 
bosqichlarni chetlab o‘tishi mumkin, biroq buning uchun raqamli muhitga moslashtirilgan shariy boshqaruvni 
ham rivojlantirishi shart.

Tatbiq etish kuchayib borayotgan mintaqaviy raqobat sharoitida kechmoqda. Qozog‘iston, Ozarbayjon va 
Rossiya bilan bir qatorda O‘zbekiston ham Toshkent xalqaro moliya markazi orqali Fors ko‘rfazi kapitalini jalb 
etishga intilmoqda, shu bois islohotlardagi tezkorlik va izchillik raqobatbardoshlik omiliga aylanadi.

